
«Erabakitzaileek, epe laburrari so, ez dute lan egiten arrantza iraunkor bihur dadin» 

Stephan beaucher Greenpeaceko arrantza zuzendaria 

Arrainak 2050erako desagertuko direla dioen txostenak iritzi publikoari indar gehiago ematen diola eta arrantza politikak aldatzeko aukera dagoela ikusten du. 

Eneko Bidegain - Ziburu 

Greenpeace erakundearen Frantziako taldeko arrantza zuzendaria da Stephan Beaucher (Paris, 1959). Itsas Geroa elkarteak antolatu arrantzaleen arteko jardunaldietan parte hartu du. Greenpeace ez dagoela arrantzaren aurka, baizik eta arrantza iraunkorraren alde azpimarratu die. 

Ikertzaile batzuek jakinarazi dute itsasoko arrain gehienak galduko direla 2050 baino lehen. Nola hartu duzue txostena? 

Ez da ustekabe bat izan. Badu zenbait urte alor horretan lanean ari garela. Txosten hori oso serioa da. 

Txosten horretatik atera daitekeen beste ondorioa da hemendik aitzina ere gero eta arrain gutxiago izanen dela. 
Jadanik sintomak badaude. Ternuan bakailaoa desagertu zen duela hogei urte, urte batetik bestera. Arrantzale profesionalek leku batzuetan lehen baino arrain gutxiago aurkitzen dute. Oraino kezkagarriagoa: harrapatzen dituzten arrainen batez besteko handitasuna ere txikiagoa da. Horrek erran nahi du arrain gazteak harrapatzen dituztela, hots oraino erreproduzitu ez direnak. 

Zergatik jotzen dute arrain txikiak biltzera? Produktibitate gehiagoren bila? 

Bada horretarik. Kostaldean gaitzeko presioa dago. Atlantiko bazterrean harrapatzen den arrainen %85 kostaldetik hogei kilometrorako tartean biltzen dituzte. Ondorioz, gero eta zailagoa da arraina toki horietan aurkitzea. Erregaiaren prezioaren gorakadarengatik, gero eta gutxiago urruntzen dira arrainaren bila joateko. Beraz, gero eta arrantzale kontzentrazio handiagoa izanen da gero eta eremu txikiagoan. Gainera, gero eta baliabide tekniko handiagoak dituzte, itsasontzi gero eta indartsuagoak... Horrek produktibitate handiagoa eragiten du. Presioa jasangaitza bihurtzen ari da. 

Bada zenbait urte erraten dela gero eta arrain gutxiago dagoela. Baina beti arrain kopuru bera harrapatzen segitzen dute arrantzaleek. 

Gaur egun, urtean 90 milioi tona arrain biltzen dira. Horietatik 55 milioi, jendeen kontsumorako dira, besteak abereentzako janari eta olioak egiten erabiltzen dituzte. Horietatik zati handi bat akuakulturako arrainak hazteko erabiltzen dute. Akuakultura ez da arrantzaren alternatiba. 

Nahiz eta jakin arraina bukatzen ari dela, urtero badira kalapitak kuoten inguruan. Inork ez du ardurarik hartzen? 

Erabakitzaileek epe laburreko ikuspegia dute. Beraz, sektore profesional batzuk babesten dituzte. Epe laburreko ikuspegi horrekin ez dute aktibitate hori iraunkor bihurtzeko lan egiten. Behar zen mementoan, ontzi kopurua murrizteari begira erabaki garrantzitsuak ez hartzearen ondorioz, gaur egun kinka oso larrian gaude. Antxoarik ez dago. Beraz, arrantzaleak masiboki doaz hegaluzearen bila. Hori bukatzean, masiboki joan dira berdela biltzera. Bixkotxa handia zen bitartean, ez zegoen arazorik partekatzeko. Orain gero eta txikiagoa da, eta gero eta jende gehiago dago partekatzeko. Horrek eragiten ditu kuoten inguruko gatazkak. 

Txosten horrek kontzientzia harraraziko die arrantzaleei eta agintariei? 

Harrigarria da txosten horrek nolako oihartzuna ukan duen. Duela zenbait urte, holako txosten bat ez zen aterako ikerlarien zirkulu itxitik. Gai horiek iritzi publikoaren baitan leku handia hartzen ari dira. Txosten hori oso erabilgarria izan daiteke. Iritzi publikoak horren kontzientzia ukaiteak indar harremana alda dezake. 

Zer egin behar da epe motzera? 

Neurriak hartu behar dira. Lehenbizikorik, itsasoko erreserbak sortu behar dira. Gaur egun itsaso guztien %1 baizik ez da babestua. Guk diogu %40 babestu behar dela. Arrantza debekatua den tokietan, hiruzpalau urtez berriz osatzen da arrain populazioa. Arrantza profesionala irabazle aterako litzateke epe luzera. 

Arrantzaleek epe motzera ere ikusten dute. Hilabete bukaerara iritsi behar dute. 

Gutxiago arrantzatu daiteke, baina hobeki. Arrantzaleei arrantza zehatzagoa egiteko baliabideak eman behar zaizkie, behar duten hori bakarrik harrapatzeko, deus bota beharrik ukan gabe. Beste aukera batzuk ere badira arrantzale txikien diru iturriak ziurtatzeko, arrantza kopurua txikituz bezala. Gaur egun, arrantzale anitz porrot egoeran dira, diru laguntzei esker bizi dira. Aktibitate hori ez da errentagarria. Enplegu anitz desagertzen da, dudarik gabe. Baina ez ote dugu hobe orain kostu sozial bat ordaintzea, geroago, arrainik ez dagoelako, sektore oso bat desagertzea baino? Orain kostu sozial hori aurreikusi eta diruzta dezakegu. Gero berantegi izanen da. 

Arrainik ez izateak ondorioak ukanen ditu humanitatearentzat ere? 

Ondorioak askoz larriagoak dira hegoaldeko biztanleentzat. Guretzat proteina iturri bat da, beste askoren artetik. Hegoaldeko herri askotan, arraina da proteina iturri bakarra. Haientzat elikadura erronka bat da. 

